Выступление Шакировой Р.Ф - главы Кшкловского сельского поселения 

Атнинского муниципального района

(текст выступления, сданного в секретариат)

Хөрмәтле Рөстәм Нургалиевич! Хөрмәтле Президиум!

Мөхтәрәм съезд делегатлары, хезмәттәшләр!


Сезнең алдыгызда Ленин бабайның: “Каждая кухарка должна уметь управлять государством” дигән сүзләренең тере гәүдәләнеше тора: мине, озак еллар балалар бакчасында пешекче булып эшләгәннән соң, 2005 елда якташларым авыл җирлеге башлыгы итеп сайлап куйдылар, быелгы сайлауларда кабат ышанычларын белдерделәр һәм менә биш ел инде җәмгысе 170 хуҗалыкны, 526 халыкны берләштергән өч авылдан торган бәләкәй генә дәүләтне җитәклим.


Муниципаль берәмлекләр съездларының беренчесеннән алып һәркайсының эшендә катнаштым, тик моңарчы үзем сөйләргә ашыкмыйча, тәҗрибәлерәк хезмәттәшләремне тыңладым. Бу юлы инде үзем дә чыгыш ясарга уйладым... Тик уйладым да, куркып калдым. Юк, хезмәттәшләрем алдында булган уңышларыбызның куанычы белән уртаклашу, эшебездә туып торган мәсъәләләрне уртага салып сөйләшү каушатмый... Съездда чыгыш ясар өчен... лицензия сорамаслармы, дип курыктым! Чөнки авыл җирлеген җитәкли башлаганнан бирле “лицензия” төшенчәсе куркыныч төшләргә үк керә башлады.
Бер генә мисал. Авыл җирендә иң кирәкле әйбер дә, иң зур проблема да – сыйфатлы юллар икәнен барыбыз да беләбез. 131 нче закон белән авыл берәмлекләре эчендәге юлларны төзекләндерү, тәртиптә тоту безгә, җирле үзидарәләргә йөкләнгәне дә мәгълүм. Рәхмәт дәүләткә - юллар төзелә, авыл юлларын тәзекләндерү программасы да эшли. Тик берьюлы барлык авылга асфальт түшәп тә, таш җәеп тә бетереп булмый – аңлыйбыз. Кул кушырып утыра торган заман да түгел – яшисең килә икән, өстән ярдәмгә генә салынмыйча, үзеңә дә кымшанырга кирәк. Ахыр чиктә, муниципаль реформаның максаты да – җирле мәсъәләләрне хәл итүдә халыкның үзе актив катнашуы бит!

Шулай уйлап, халык белән җыенда сөйләшеп, авыл урамнарына үз көчебез белән таш җәяргә булдык. Һәр шәхси хуҗалык акчасын кертте, күмәк хуҗалык техникасын бирде, читтән таш төягеч ялладык. Һәм дүрт урамга ялт итеп таш җәйдек! Шушы эшкә 60 мең сум акча җитте – бары тик ягулыкка һәм тракторчыларга хезмәт хакы түләргә тоттык. Чөнки ташны үзебезнең авыл җирлегендәге каръердан ташыдык!

Һәр авылда бар ул андый таш каръерлары, ком базлары. Бабаларыбызның бабалары да шул урыннардан нигез корырга, мичләр чыгарырга ташын, комын, кызыл балчыгын алганнар. Һәр хуҗалык үз имана җире белән яшәгән чорда да андый урыннар авылның, мөхәлләнең уртак байлыгы булган.

Бездә генә түгел, районыбызның тагын берничә авыл җирлегендә урамнарны шундый ысул белән ныгыттылар, төзекләндерделәр. Юллар менә дигән – хет бүген өстеннән асфальт җәй!

“Ил төкерсә күл була”, “Күмәк эшкә ни җитә” һәм башка шундый әйтемнәрне искә төшереп, чыннан да бөтен авыл халкы белән күтәрелгәндә, зур эшләр башкарып була икән дип сөенеп, төзеп урамнарда түфли киеп кенә йөргәндә, куркыныч төшләргә кереп йөдәтә торган теге нәрсә килеп тотты бит! Баксаң, авыл каръерындагы ташка кагылырга да хакыбыз булмаган. Ул каръерның лицензиясе юк икән бит! Табигать саклау прокуратурасы вертолет белән әйләнгәндә шундый берничә каръерны күргән. Һәм менә без, үзебезгә йөкләнгән вәкаләтләрне үз көчебез белән, халыкны күтәреп, мөмкинлекләребездән чыгып башкарырга тырышкан дүрт авыл җирлеге башлыгы чираттагы тапкыр административ хокук бозуда гаепләнәбез. Әле Аллага шөкер, бабаларыбыз заманында җирле төзелеш материалларыннан файдалануга, чишмә суын эчүгә, көнкүреш калдыкларын урнаштыруга, әрваһларны җирләүгә лицензия таләп итмәгәннәр – юкса, авылларыбыз да, без үзебез дә бүген яшәмәгән дә булыр идек.

Ә прокуратура юлын таптауга без инде күнеккән, кайчак ирексездән, авыл җирлекләре булмаса, кемне тикшереп, көн уздырыр иде икән бу прокуратура хезмәткәрләре, дип тә уйлап куясың. Хәер аларны да аңлап була: закон белән безгә вәкаләтләр күп бирелгән, аларны үтәү өчен чарасы гына чамалы, тик прокурорны синең чамаң кызыксындырмый – закон үтәлмәү факты бар, димәк син – хокук бозучы!

Хөрмәтле делегатлар! Минем тәкъдимем бар. Җирле үзидарә - бездә әле чагыштырмача яңа әйбер. Аның әле аякка басырга маташкан, дөнья белән танышып, шул дөньяда үз урынын табарга тырышкан сабый чагы, дисәм дә була. Борынгы Спартада гына ул, туган баланың берәр кимчелеге булса, кыядан ыргытканнар, ә безнең җәмгыятьтә кем туса да, аны кеше итәргә тырышабыз. Дәүләт тә үз баласын, аякка басканчы, тәрбияләргә тиеш, дип уйлыйм. Шундый бер “сабый” – кече эшмәкәрлек җирле үзидарә реформасыннан шактыйга өлкәнрәк, ә дәүләт аны әле дә, түнмәсен дип култык асларыннан тоткалый, ташламалар белән терәтә, “усал абыйлар” – тикшерүче органнардан саклый. Кирәк гамәл! Тик җирле үзидарәне дә дәүләт үз иң өстеннән мәшәкатьле вәкаләтләрне төшерү чарасы дип түгел, ә үзенең дәвамы дип кабул итсен иде.

Безнең съезд закончылык инициативасы белән чыгарга вәкаләтле. Мин шундый инициатива тәкъдим итәм: кече эшмәкәрлеккә кагылышлы закон кебек, җирле үзидарәне дә дәүләт күзәтчелеге органнары тарафыннан берөзлексез тикшерүләрдән азат итәргә кирәк. Авыл халкы борынгыдан файдаланган, промышленность дәрәҗәсендә үзләштерүгә яраксыз, җирле төзелеш материаллары казу урыннары да авыл җирлекләре карамагына тапшырылса, бу авылларны төзекләндерү, җирле бюджетны баету өчен өстәмә зур чыганак булыр иде.

Игътибарыгыз өчен рәхмәт!  

